
Khadijah dilahirkan pada 20 April 1942 di Sungai Tongkang, Rengit, Batu Pahat, Johor. Beliau  merupakan novelis, penulis cerpen, pengarang pantun dan penyajak. khadijah turut mengembangkan daya kreatifnya dalam bidang skrip drama radio, buku kanak-kanak, puisi dan rima.
	Khadijah mendapat pendidikan awal di Johor. Sebelum bergiat aktif dalam bidang penulisan, beliau pernah bertugas sebagai seorang guru di Sekolah Seri Pelangi, Batu Pahat juga sebagai penulis dengan akhbar tempatan Utusan Melayu (1974–1976) dan Berita Harian (1976–1985). Hampir sebelas tahun bergelumang dalam bidang kewartawanan, Khadijah akhirnya mengambil keputusan meletakkan jawatan. Beliau kini merupakan penulis sepenuh masa dan menumpukan sepenuh perhatian kepada syarikat penerbitannya sendiri iaitu ‘K’ Publishing & Distributors Sdn. Bhd.
	Sepanjang pembabitannya dalam bidang penulisan, Khadijah Hashim pernah memenangi anugerah Mobil-Mabapo Award Kesusasteraan Kanak-kanak pada tahun 1995 bagi novel Langkah Pertama, hadiah sagu hati Peraduan Mengarang Novel Sempena 10 Tahun Merdeka untuk novelnya Merpati Putih Terbang Lagi, Hadiah Karya Sastera untuk tiga buah cerpennya, iaitu ‘Kasih Entah di Mana’, ‘Sekapur Sirih Segeluk Air’ dan Budi yang Tak Terbeli’. Khadijah pernah mengikuti International Writing Program di Universiti Iowa 1994. Pada tahun 1999, Khadijah Hashim telah menerima Anugerah Penulis Asia Tenggara (S.E.A. Write Award) di Bangkok, Thailand. Exiled, salah satu novelnya juga telah dicalonkan untuk Anugerah Kesusasteraan Dublin IMPAC  International pada tahun 1997. Sebagai penerima Anugerah S.E.A. Write Award, Khadijah merupakan antara penulis yang terkenal dan berjaya sehingga ke tahap antarabangsa. 
Nama Khadijah dalam bidang penulisan mula dikenali apabila novel pertama beliau, Badai Semalam diterbitkan pada tahun 1968 oleh Pustaka Nasional Singapura. Novel Badai Semalam pernah dijadikan sebagai teks Sijil Pelajaran Malaysia (SPM) di Malaysia dan peringkat `O’ Level di Singapura. Novel ini juga diterjemahkan ke dalam Bahasa Inggeris dengan tajuk, Storm of Yesterday. Terdapat 19 buah novelnya yang telah berada di pasaran dan mendapat sambutan yang menggalakkan. Antaranya ialah Pelangi Pagi, Jalan ke Kubur, Belum Masanya dan Di Tengah Kabus.
Khadijah juga aktif menghasilkan cerpen. Antara cerpen yang pernah dihasilkannya ialah Mawar Merah di Jambangan, Rahsia Gadis Bisu, Angin dari Sawah, Segeluk Air, Hadiah Ratu Cantik dan Angin Senja. Beberapa buah novel dan cerpennya telah diadaptasi ke drama televisyen (Mawar Merah di Jambangan, Sekapur Sireh Segeluk Air, Di Tepi Pagar, Dekat di Sayang). Novel beliau Laila Azwa Gadisku pula telah diadaptasikan ke telefilem manakala Pelangi Pagi pula diadaptasikan ke filem Bicara Hati. Khadijah turut berjaya menghasilkan beberapa buah buku pantun iaitu 808 Pantun Baru dan 1001 Pantun Baru. Salah satu bukunya, Sayang Anakku Sayang telah dicalonkan ke International Board on Books for Young People (IBBY) di Basel, Switzerland (2002) dan buku Semerbak Puisi di Macau, China (2006).  
Menurut Dr. Rosnah Baharudin, di dalam bukunya Wanita Melayu dan Sastera (2003), kemampuan Khadijah menghasilkan novel semenjak 1968 banyak bergantung kepada ketekunannya menghasilkan novel dan beberapa faktor yang ada pada novel itu sendiri menyebabkan beliau muncul sebagai pengarang yang terkenal di Malaysia. Manakala Rogayah A. Hamid dalam artikelnya yang bertajuk "Wanita dan Penulisan: Suatu Tinjauan dalam Dunia Penerbitan Buku" (Dewan Sastera 1998) menyatakan Khadijah Hashim merupakan seorang novelis yang prolifik ekoran keproduktifannya menghasilkan karya.
Seorang lagi penulis wanita yang terkenal, Adibah Amin (Penerima S.E.A. Write Award 1983), menyatakan Khadijah Hashim telah berjaya memberikan sumbangan yang bermutu kepada kesusasteraan tanah air apabila berjaya menghasilkan novel Bila dan Di Mana. Novel ini merupakan sebuah novel yang berat kerana memaparkan situasi sebenar dunia suratkhabar dan wartawan.

